
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի  N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
       
1. Իրավական ակտի անհրաժեշտությունը
Հայաստանի Հանրապետության կառավարության որոշման նախագծի ընդունումը պայմանավորված է «Կամերային երաժշտության ազգային կենտրոն» ՊՈԱԿ-ի դահլիճում տեղադրված հոլանդական «Flentrop» երգեհոնի բնական մաշվածության պատճառով առաջացած հիմնանորոգման անհրաժեշտությամբ, ինչպես նաև Հայաստանի Հանրապետության կառավարության ծրագրի 4.9 կետով (հայկական պատմամշակութային ժառանգության պահպանության, ուսումնասիրության, օգտագործման և հանրայնացման շարունակականության ապահովում, մշակութային զբոսաշրջության զարգացմանն ուղղված ծրագրերի իրականացում և միջազգային զբոսաշրջային շուկայի համար Հայաստանի հասանելիության բարձրացում):
2. Ընթացիկ իրավիճակը և խնդիրները
«Կամերային երաժշտության ազգային կենտրոն» ՊՈԱԿ-ի դահլիճում տեղադրված հոլանդական «Flentrop» երգեհոնը համարվում է  Երևանում գործող միակ ակտիվորեն օգտագործվող երգեհոնը: Այն տեղադրվել է 1979 թվականին և բացարձակապես եզակի է նախկին ԽՍՀՄ տարածքում: Տասնամյակներ շարունակ ծառայող գործիքը երբևէ չի հիմնանորոգվել: Ժամանակը և բնական մաշվածությունը վերջին տարիներին առաջացրել են որակի ու ձայնի հետ կապված բազմաթիվ լուրջ խնդիրներ:  
3. Կարգավորման նպատակը և բնույթը.
«Կամերային երաժշտության ազգային կենտրոն» ՊՈԱԿ-ի դահլիճում մշտապես անցկացվում են երգեհոնային երաժշտության երեկոներ՝ ամբողջ աշխարհից ժամանած հանրահայտ երգեհոնահարների մասնակցությամբ, իսկ 2023 թվականին առաջին անգամ մեծ հաջողությամբ իրականացվել է երգեհոնային երաժշտության միջազգային փառատոնը: Երգեհոնի գործարանային վիճակը վերականգնելու համար իրականացվել է հոլանդական  «Flentrop» Orgelbouw B.V. գործարանի մասնագետի այց Երևան: Մասնագետի կողմից կատարված հետազոտության արդյունքում հստակեցվել են անհրաժեշտ հիմնանորոգման աշխատանքների ամբողջական ծավալը և արժեքը:
4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության մասնագետների կողմից:
5. Իրավական ակտի կիրարկման դեպքում ակնկալվող արդյունքը. 
Որոշման նախագծի ընդունումով հնարավոր կլինի իրականացնել երգեհոնի ամբողջական վերանորոգումը: Երգեհոնի հետագա օգտագործումը կնպաստի Հայաստանում երգեհոնային արվեստի զարգացմանը, Հայաստանի մշակութասեր և արվեստասեր հանրությանը (ներառյալ հատուկ թիրախային և խոցելի խմբերը), ինչպես նաև Հայաստան ժամանած զբոսաշրջիկներին  մասնակից դարձնելու կազմակերպվող երգեհոնային համերգներին, երեկոներին, փառատոներին:
6. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն
Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների ավելացում կամ նվազեցում չի առաջանում: Անհրաժեշտ 31000,8 հազ. դրամ (ներառյալ ԱԱՀ) գումարն առաջարկվում է հատկացնել Հայաստանի Հանրապետության պահուստային ֆոնդից:  
7. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն» 
Որոշման նախագիծը համահունչ է Հայաստանի Հանրապետության կառավարության 2021 թ. նոյեմբերի 18-ի N1902-Լ որոշմամբ հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Մշակույթ» բաժնի 33-րդ և 37-րդ կետերին (Հայ մշակույթի հանրահռչակում, հանրային լայն մասնակցության ապահովում մշակութային կյանքին, Հայաստանում մշակութային զբոսաշրջության զարգացում):
8. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Այլ իրավական ակտերում փոփոխությունների և/կամ լրացումների անհրաժեշտություն չի առաջանում:
Այլ տեղեկություններ.
       Չկան:
